
SUNGP NYENC BIEENH LEEC

Weil liaox sic yenl senx daol teih guangx leec gaeml
hangc gongh zoc naih dih xih yaol, juv jens xic naih leec
gaeml yuns gungc, nyinc beel jiul bieenh lax (Keek Biingh
Nguk ), nyinc naih yuh bieenh bens {Mienc Jeenh Wenc Xoc
Gaeml Laih Dos) map Saip xaop.

Gaeml jangs zongh fac mienc cuc dal jah tienc il yonc,
liic six jaengl, wenc fap liogp, mienc jeenh wenc xoc gaeml
daol gungc yeih gueec lieeux. ‘Bens leec naih xup lis al (al
dange wungh, yeeh, al kuaot), nyonc, sungp bagx, al lax
uns,yik,lix yaeml wap.donv maenv naih.

Al gaeml yangh gungc, yil suc teec dieenx maoh zux
yaol lis yac naenl: edl jangs yenl liic ags yangh, gueec laot
jogx gouv yac yenl, peep sedp.dangc dav buh yac yenl, banv
luh buh kox yix wanh yenl, weex naih al gaeml dos map laos
wap, lail qingk, maoh suic kuenp xic unv“gaeml gueec lis
leec aol ebl conc”naih fac zanx luih map; nyih jangs mags
yuv xouh cic. al gaeml gungc yongh bix xenh soux fac, daiv
gik al xic unv nyungl, bix xenh soux fac maoh nyimp xic
unv {Sih Jenh) gueec mangc xap.

Nyonc gaeml yik gaeml zux yaol angs nyenc weex
douh. neil yongc benh gunge jangs bus lail jods yax, eeus

nyenc yuv weex nup bix weex nup.

Lix yaeml wap buh gungc lis jaol yuc hanc yil, baov
nyenc weex nup weex nyenc, yuv wox maenv daol liix
mangc; donv suh gunge yongh bix nyix soux fac, gueec
heenk dagx nyenc xih dagx yangh mangc, ledp xongs lieeux
lail.

Zougx zih, mienc jeenh wenc xoc gaeml gueec laot wenc
xoc jal zic pangp, buh lis xeenp sic yil yil, jangs zongh fac
mienc cuc wenc xoc baox kup il doh wap lail yangh ags
hangc. Bens leec naih gods yah jangs ul miac jiul dih il benh
zih liaop, laih map weex bens, doiv mienc jeenh wenc xoc
gaeml gungc haenp daenc jah map wah, sonk gueec lis
jeengx mangc, eengv yuh jiul seix pienc taemk, naic angs
gueec ugs tags xiut, xih wangl duc zeex dah aox naih xoc lis

nyil yangh xonh, jav jiul suh kuanp sais lax.

Nyenc bieenh leec
1994. 5. Nyaoh Guil Yargc

GUEEC WEEX MANGC GUEEC
LIS BIAENL NAS UL

Xic unv sinp maenv duc aox das nyimp duc xeengp aox
yanc daengh nyenc daol laot yangh ledp wox wah sungp.
Memx nuv gueec biix nyenc daol pangp mags, weex mangc
sip gingk sungp nyenc, nyimp nyenc sags ongl? aox longc lis
nyil gaiv liogp.

Lis il maenl, memx deml gueec suh haemk : “Gueec, ny-
ac gav laox il jav, eengv lail soh, naengl lis il gouv baov yaih
yip, weex mangc sip qingk sungp maoh us iup, saip maoh us
iup hads weex nup suh weex jav, nyimp maoh us iup keip
yav kaip yav, weex hangc ongl deil hus il jav, suh gueec lis
sungp mangc wah, dagx il yaoc, yaoc suh nyil doh gueec

mas saip. ” Gueec baov: “Nyac wox menl dih mangc, gav
yaoc daengh soh yaoc xah nyaengc mags, danl gueec xux us
iup lail jiv. Us iup xeis jiv deic jagx naengl yaoc xonl, yuc
weex nup yaoc suh laengh gueec todt. 1l naih, gueec lis banl
fac, hah douh nyimp maoh us iup weex ongl. ” Memx qingk
gueec wah, joc deec lis nyil lail gol, sibt baov: “Nyenc
kuedp lail jiv nup buh dos gueec xux nyac max! nyac
nyaengc nyil suh gueec lis benx siil. Yaoc gueec senk us iup
nyaengc lail jiv il jav bail, kuedp lail jiv nup, yaoc buh aems
idx maoh. ” Gueec qingk memx angs il naih, suh baov memx
wah ; “Nyac memx nup dos xux nyenc? nyenc gueec xingl
nyic xic jah, douh nyac idx gueec wox diith gol. Nuv yac
xaop nas doiv nas, nyac eengv dos xux nyenc, yaoc suh

”»

gueec guanl gueec hap lox.” Memx qingk gueec il naih
angs, qik yuv duv sais, xais gueec sint nyenc map nyimp
maoh biix il biix.

Gueec nuv memx qik laox hox. eengv xangk gunge qik
maoh nyil, suh eengv baov: “Yaoc suh dos gueec xux us
iup, nyac yuv nyimp us iup biix, nyac xeenh nyimp yaoc bi-
ix unv, nuv nyac dos xux yaoc, nvac weex lail suh dos xux
us iup; nuv nyac lieenc yaoc suh dos gueec xux, nyac deis
bix xangk bail nyimp eep us iup biix, biix lax aol weex douv
nas. ”

Memx qingk gueec eengv wah il naih, idx ngeec idx
sius, gik pebp pebp. dos il biiul baov map idx gueec, gueec
saemp wox memx yuv map idx maoh, saemp xingp nyic lail,

dos il yeil, memx biiul dah bail gueec xonk xenp laengh,
memx daov gaos map enl gueec, enl yuv jidx gueec, gueec
suh biiul laos aox yav naemx bail, memx xangk yav naemx
linv, dangh jenc laot yangh lail qamt, gueec xangk touk.
yav naemx nail xangc yaeml, memx dogl laos aox yav
naemx, sik dinl lemh laos aox magx dongv, yuc nup buh dul
dinl gueec qit, bail nas buh bail gueec lis; denl lenc buh denl
gueec lis. Gueec nuv il naih suh laengx nyaoh aox yav abs,
abs daengc xenp magx, map touk geel xenp memx, nyimp
memx seik daengl dos, memx buh eev qak soh, deic xenp
gueec seik idx, yuc memx idx wangp nup, buh gods idx
deml magx, ids gueec laos bic gueec, gueec deic memx seik
qeeuk, geeuk ul xenp memx wenp weex jiul weex jiul (xenh
naih xenp memx eenv weex jiul weex jiul jah, xah jangs xic
jav gueec qeeuk hah il naih). Memx dos gueec xux gueec,
quc gueec douv jiuc soh maoh nyaoh, gueec nuv maoh buh
lis nyil yagt sac, haemk maoh naengl kuanx gueec hap,
maoh jeengx suh gueec aems xunp. Gueec qak ul jaenl yav,
nuv memx weex jagc yangh sih jah, yaens gueec lis gol, unl
nas gol bail, unl nas gol map, gueec zul yiil, biadx dinl dogl
laos dees jaenl yav, aol weex dagl biaenl nas. Il naih, gueec

dah jav qit suh gueec lis biaenl nas touk xic naih.

GUEEC WEEX MANGC
LAENGX LUIH NAEMX LAENGX
EEX NYEEUV

Xic unv jeih gueec biees, laic liaenl liuh, dinl buh beeuv
nyaoh dees longc, qamt saengc gueec gamt weengc.

Xic jav gueec nyil suh gueec qingk sungp, wuip kaenk.
Nyenc daol aol maoh aemv keik aemv bac, mach haengt kaik
suh kaik, gueec haengt kaik suh bail nunc. nyenc daol deic
maoh nyaengc gueec lis banl fac.

Lis il maenl, jeih nyaoh aox guis daenl jil. Gueec soic
weex ongl, laengh map aox guis abs, piat xenp bail piat
xenp map, gueec xingp nyic, il dinl xais daml dav laic jeih.
“'Gueec gaos mieengc begs jaenl qaenp, jeih uns il jav, nup jis
lis? jeih douh gueec xais il dinl naih, banl menl banl dih.
Gas gueec yenl dinl, jeih aov laoh douh xais biees lax, ul la-
ic naengl douv il dinl gueec laox laox, dinl jeih buh douh
xais miedl bail yac mangv. Dah xic jav qit, jeih suh biinv
wenp hangc yangh naih, gamt bail nas gamt gueec lis, gobs
WOX gamt weengc.

Jeih douc gueec xais biees, nuv gueec gav laox lail soh il

jav, gueec aems xungp il bags, gobs aems nyaoh aox longc
saengp maoh.

Maenl lenc, gueec yuh touk aox guis map abs. Jeih lebl
nyaoh aox aml bial, eip yac gouv siut, gas gueec deic gaos
nyabp laos aox naemx xic jah, maoh suh songk legx deic
jagx naengl gueec nyaeml, gueec ids laox hox, banl menl
banl dih.

Xus yanc qingk gueec banl menl banl dih, xangk gueec
ugs jagx xih mangc mags il nup, suh laengx bieeuv bail geel
guis naengc. Lis nuv jeih idx naengl gueec, yaens gueec lis
gol aol weex dogl naemx dal.

Gueec lis nuv xus yanc touk geel, laengx yac guaov
xogx dih, quc xus yanc hoik xuk maoh. Xus yanc xenh naih
lis wox, naengl gueec jangs jemc yaol hail| suh laengx deic
jiuc lamh ul xenp xonl laos wangp jeih idx jah bail. Lenc sip
seik seik deic jeih kat luih map, xonk deic jenh songk laos
aox guis bail.

Dah jav qit, gueec douh nyenc daol xonl naengl. Yidx
maoh hangc dongl, maoh eis aems hangc siip. Kaik yav we-
ex ongl, xais maoh bail nas maoh suh bail nas, xais maoh
xonk maoh suh xonk, jeengx suh gueec eenl. Yenl yuih jeih
gueec hah douh xonl naengl, il naih, aox longc gueec meenh
lis nyil saengl jeih. Lenc map, ziic yuv gueec luih naemx,
laen_gx luih naemx laengx gueec eex suh nyeeuv, dens sais
eex nyeeuv biagl jenh, deic jeih daoc deil, weex il naih nah
sank jiuc saisflongc gueec.

